
TRIBUNE LIBRE 

Horra hor MOSKUtik etorri den 
hitz berria : «gardentasuna», nolazpait 
euskaratzeko. Eta, hitzarekin batera, 
halako autokrit ika joera osasungarria 
zabaldu da. 

Sobietar Federazioan hozitutako 
fenomenoa, Ekialdeko estatu sozialis-
tak iritsi di tu segidan ; eta gertakariak 
azkartuz eta sakonduz joan dira baztar 
guztietan. Benetan esan bide daiteke, 
aspaldiko partez, stalinismoaren suntsi-
era begi aurrean dugula. 

Eta honek berebiziko garrantzia 
du sozialista iraultzaileon artean ; 
sozial-demokraziak ezkerrari ekarrita-
ko kalteez gain, stalinismoak mende 
erdi luze batez ekarritakoak ez baitira 
axalagoak izan. 

Hots, egun hauetantxe (ikus 
EGIN bera, adibidez, 1989ko Otsaila-
ren 7-ko alean) Hungariako azken 
gorabeherak zabaldu dira munduan 
barrena. Imre NAGY, komunista buru-
zagia, «traidore»tzat orain dela hogei-
ta-hamar urte afusilatua izan zena —eta 
geroztik Hungariako saldutzat osoki 
gaitzetsia— Sobietar Batasuneko beste 
hamaika irautzaile bezala, «rehabilita-
zio» (ber-ohoraketa) prozesuan abiatu 
omenda. 

Hungariako Barne-Ministroa den 
Imre POZSGAY jaunak - E G I N ko-
piatuko dut hitzez hitz— Urtarrilaren 
28an aditzera eman zuenez, «1956 
urteko Urriaren 23tik Azaroaren 4ra 
arte izan zen matxinada, egiazki 
HERRITAR MATXINADA izan zen». 

Hori bakarrik ez, jakina. 

Imre NAGYK zeukan projektu 
anti-stalinista hura, zuzena zela ageri 
da gaur ; eta, bestela esanda, azkeneko 
32 urteotan Janos KADAR-en zuzen-
daritzapena Hungariako Komunista A l -

derdiak 1956ko gertaerei buruz era-
man duen polit ika osoa, guztiz desego-
kia izan dela aitortzeko unea etorri 
dela. Eta NAGYren alde jokatu zute-
nak izan zirela, hain zuzen, hungariar 
jatorrak eta benetako sozialistak. 

VIENA-t ik etorritako albistea 
zehatz dezagun : «Historialariak berak 
isilik mutu egon dira 32 urteotan, egun 
haietan gertatu zenaz hitz egiteko bel-
durrez». Orain ez dago beldur hori. 
«Glasnost»-aren etorrera dela-ta, posi-
ble da egun 1956-ko gertakari hitsez 
kezkarik gabe eta argi-eta-garbi mintza-
tzea. 

Eta hau sekulako aurrerapena 
Ha 

Euskal-Herrian, jakina denez, ez 
da Hungaria, Txekoslobakia edo Erru-
siako egoera ezagutu. Alderdi marxista 
leninista ofizialek ez dute agintea kon-
trolatu. Eta euskal ezkerra ere ez, tar-
teka-marteka ez bada. 

Urte haietan isilpeko oposizio 
zailean mogitu ziren abertzaleek, ordea 
stalinismoaren olatu bera jasan zuten. 
Marxismo-leninismoari buruzhotz edo 
uzkur agertzea, anatema izan zen lu-
zaz : «sozialismoa bakarra da —entzu-
ten genuen— eta sozialismo hori mar-
xismo-leninismoa besterik ez da». 
BAKUNIN, KROPOTKIN edo PROU-
DHON aipatzea, oso arriskugarria zen, 
are euskal ezker abertzalean ere aus-
tro-marxisten ekarpenak interesgarri 
jotzea, guztiz bide labainean behera 
lerratzea ; eta TROTSKY bera, marxis-
tarik ortodoxoena zenbait aldetatik 
tabu zen. Hitz batez, ilunpeetako Eus-
kal Herri hartan, ezkertarra izatea, 
MARXISMO OFIZ IALAREN ILDO-
A N gerta zitekeen ; baina ez bestela. 

Bandera beltza etsaia zen osoki. 

Abertzale izanik, problema lar-
riak sortzen zituen jarrera horrek. 
Arako nazionalari buruz MARXek 
hartutako jarrera ez baitzen (ez baita, 
hobe) beti eta segurki nazio tx ik i eta 
zapalduen eskubideen aldekoa. 

Federalismoa eta autojestioa de-
fenditzea, bide beretik (sozialismo li-
bertariaren bi ardatz nagusiak, beraz) 
gaizki ikusia izan da luzaz euskal ez-
kerraren parte handi batean. Leninis-
moaren arauera, zentralismoa eta plan-
gintza orokorra nahi-ta-ezko baldin-
tzak izan direlako. 

Eztabaida alfer horietan, noski, 
indar asko eta denbora luzea galdu du 
ezkertar abertzale jator askok ;eta ma-
kina bat aldiz jasan behar izan ditu 
irainak eta gezurrak ; eta, hitz batez, 
urrunskotik bada ere, stalinismoaren 
herpeak guganaino ere heldu dira. Eta 
ez beti sozial-demokrata etsituak ba-
karrik madarikatzeko. 

«Joandako ura» pentsa dezake 
zenbaitek. 

Agian ! 
Ez dut nik uste, ordea. Gure ar-

tean ere, eta ezker abertzalean bereziki 
oso onuragarria izango litzateke aspal-
diko eztabaida mamitsu batzu plazara-
tzea ; eta oskurantismo «gorri»aren (?) 
izenean egindako deskalabroak iker-
tzen hastea. BUDAPESTen edo MOS-
KUn bezala. 

Hitz batez, gure artera ere «Glas-
nost» delakoaren etorrera eskatuko 
nuke. 

Zinez, ezker abertzaleak erruz 
irabaz lezake. Sinesgarritasunean batez 
ere. Eta bidegabeki mindutako hainbat 
sozialista abertzalek, hori eta gehiago 
merezi dute. 


